
Hiriak eta etxebizitzak zaharberritzeak energia aurrezten eta klima aldaketari eusten laguntzen du

Esparza kontseilariak “Hiri Berrikuntza eta Etxebizitzen Zaharberritze Energetikoa” izeneko jardunaldia inauguratu du, eta ehun bat profesionalek hartu dute parte bertan

Asteartea, 2007ko azaroaren 27a. Hainbat aditu hiri berrikuntzaren alde mintzatu dira, eta baita lehendik dauden eraikinen zaharberritzearen alde ere, energia aurreztearren, eta hartara, klima aldaketa arintzearren. Adierazpen horiek “Hiri Berrikuntza eta Etxebizitzen Zaharberritze Energetikoa” izeneko jardunaldien baitan egin dituzte, hirigintza eta etxebizitza arloko ehun bat profesional bildu dituen ekitaldian. Jardunaldia José Carlos Esparza Sáez Etxebizitza eta Lurralde Antolamenduko Departamentuko kontseilariak inauguratu du, gaur goizean. 
Europako NIRSEPES (New Integrated Renovation Strategy to Improve Energy Performance of Social Housing) proiektuaren baitan antolatu dute gaurko jardunaldia. Proiektuak zaharberritze estrategiak garatzea eta etxebizitza sozialen energia eraginkortasuna hobetzea du helburu, Europarako Energia Adimendunerako SAVE programaren esparruan. NIRSEPES proiektuaren buru Nafarroako Gobernuko Etxebizitza eta Lurralde Antolamenduko Zuzendaritza Nagusia da, eta Nafarroako Ingurumen Baliabideen Zentroak (CRANA) eta Energia Berriztagarrien Zentro Nazionalak (CENER) ere parte hartzen dute bertan, Greziako eta Alemaniako beste erakunde espezializatu batzuekin batera. 
Jardunaldiaren helburu nagusiak honako hauek izan dira: hiri berrikuntza eta lehendik dauden eraikinen zaharberritze energetikoa bultzatzea (hirien iraunkortasunerako bide eta klima aldaketa arintzeko laguntza gisa), eta hiri berrikuntzako eta etxebizitza-eraikinen zaharberritze energetikoko esperientzien berri ematea. Gainera, Nafarroan estrategia bat bultzatzeko eta garatzeko gomendioak ere aurkeztu nahi izan dituzte; hots, Europako NIRSEPES proiektuaren emaitza gisa ateratako gomendioak.

Gaur goizean azaldu dituzten esperientzien hartzaile nagusiak honako hauek izan dira: eskualde mailako administrazioko arduradunak eta teknikariak, eta lurralde antolamenduko, hirigintzako, etxebizitza arloko, eta eraikinak zaharberritzeko politikak ezartzeko toki erakundeak; arkitektoak, hirigileak, eta lurraldearen antolamenduarekin, hirigintzarekin eta zaharberritzearekin zerikusia duten beste profesional batzuk; sustatzaile publikoak eta pribatuak eta eraikuntza enpresak. 

Azaldu dutenez, zenbait azterketaren arabera Europan kontsumitutako energiaren %40 eraikinetako zerbitzuetarako erabiltzen da, eta eraikin horietako askok egoitza erabilera dute. Era berean, egoitza erabilera duten eraikin gehienak (2,5 milioi etxebizitzatik gora Europako Batasunean) Bigarren Mundu Gerraren eta Gerra Zibilaren amaieratik 80ko hamarkadara bitartean eraiki zituzten, eta orduan (80ko hamarkadan) hasi ziren Europako herrialde gehienak eraikinen baldintza termikoen gaineko araudia ezartzen. 

Espainiari dagokionez, 24 milioi etxebizitza ditu, eta dirudienez, 8,6 milioi birgaitu beharrean daude. Etxebizitza horietan aurreztutako energiari esker atmosferara 9.000 tona CO2 igortzea saihestu daiteke; hau da, Sevilla bezalako hiri bateko autoek lau urtean igor ditzaketen CO2 tonak. Etxebizitza horiek birgaituz gero, gainera, airearen kutsadura txikitu eta hirietako airearen kalitatea hobetu daiteke; era berean, hiri inguruetan etxebizitza berriak eraikitzea eragotzi daiteke, eta beraz, lurzorua aurreztu eta hiri barreiatuek eragiten duten iraunkortasunik eza saihestu.

Aipaturiko eraikinek isolamendu termiko eskasa izan ohi dute, eta energia asko behar izaten da airea girotzeko instalazioetarako. Egoera horrek beste ondorio kaltegarri batzuk ere baditu, eraikinen bizigarritasunari eta bertako biztanleen zahartzeari dagokionez. 

Jardunaldian adierazi dutenez, gainera, zaharberritze proiektuei ekiteko oztopo nagusiak ez dira teknologia arlokoak izaten. Ildo horretan, eraginkortasun energetikoko lorpen nagusiak etxebizitzetako inguratzaile termikoa birgaituz eta kostu-onura erlazioaren araberako beste irtenbide batzuen bidez lortzen dira. 

NIRSEPES proiektua
Europako NIRSEPES proiektuaren emaitzen arabera, zaharberritze energetikorako erronka nagusia kostu-eraginkortasun erlazio hobea duten eraikuntza irtenbideak aurkitzea da. Horren harira, zaharberritzerako aurrezpen neurriak bi talde handitan sailka daitezke: inguratzailearen gaineko neurriak, eta girotze sistemen gaineko neurriak. Inguratzaileari dagokionez, neurririk errazenak eta energiaren aurrezpenean eragin handiena dutenak isolamendukoak dira; gainera, arotz eta beira lanak aldatu eta ezaugarri egokiak dituztenak ezartzea ere kostu-onura erlazio bikaina duen neurria da. 

Girotze sistemei dagokienez, 15 urtetik gora dituzten galdarak aldatuz gero lor daitekeen energia aurrezpena %20 eta %35 artekoa izan daiteke. NIRSEPES proiektuaren baitan, gidaliburu metodologiko bat sortu dute, teknikariei eraikuntza irtenbide interesgarrienei buruzko aholkuak emateko. 

NIRSEPES proiektuaren esparruan, Iruñeko bi etxebizitza-eraikinetako zaharberritze energetikorako azterketa egin dute. Eraikin horietako bat Azoz kalean dago eta 1960-1970 aldian eraiki zuten; bestea, berriz, Txantrean dago, eta 1940-1950 aldikoa da. Azterketaren arabera, energia aurrezpen handiena bi eraikin horietako itxierak berrituz (%43 inguruko aurrezpen energetikoa berokuntza sisteman) eta arotz eta beira lana berrituz eta zigilatzeko neurriak hartuz (%19 inguruko aurrezpen energetikoa berokuntza sisteman) lor daiteke. Dena den, kontuan izan beharrekoa da emaitza horiek aipatu ditugun eraikinetarako eta klima zonetarako baino ez direla. 

Europako NIRSEPES proiektuak Administrazio publikoko planek ezarritako ildoei jarraitzen die. Izan ere, etxebizitzak irizpide energetikoei jarraituz zaharberritzea Energia Dibertsifikatu eta Aurrezteko Institutuak (IDAE) Autonomia Erkidegoekin batera bultzatzen dituen neurrietako bat da. Neurri horiek, hain zuzen, Espainian Energia Aurreztu eta Eraginkortasunez erabiltzeko 2005-2007 Estrategiako plana garatzeko urteroko hitzarmenen bidez bultzatzen dituzte. 
Zehazki, Berrikuntza, Enpresa eta Enplegu Departamentuak laguntzak eman ditu, berriki, inguratzaile termikoa zaharberritzeko, instalazio termikoetako eraginkortasun energetikoa hobetzeko, instalazio horiek kontrolatzeko eta erregulatzeko sistemak ezartzeko, eta instalazio kolektiboetan banan-banako neurketak egiteko instalazioa ezartzeko (aurrezpena sustatzearren).
Bestalde, joan den urtean onartutako Eraikuntzako Kode Teknikoan ere aipatzen da zaharberritze lanetan energia aurrezteko eta modu eraginkorrean kontsumitzeko irizpideei jarraitzeko beharra. 

Jardunaldiko programa
Jardunaldiko programak hiru zati izan ditu, eta hainbat esperientzien berri eman dute horietan. 

Lehenengoa “Rehabilitación Energética como medida de ahorro de energía y camino hacia la sostenibilidad urbana” (Zaharberritze Energetikoa, energia aurrezteko neurri eta hiri iraunkortasunerako bide gisa) izan da, eta honako txosten hauek aurkeztu dituzte bertan: “Rehabilitación energética de edificios existentes. Políticas, programas y propuestas normativas” (Lehendik dauden eraikinen zaharberritze energetikoa. Politikak, programak eta arauen proposamena), Rafael Salgado Etxebizitza Ministerioko Arkitektura eta Etxebizitza Politikako Zuzendaritza Nagusiko Bizigarritasun eta Iraunkortasun Saileko buruak; “Eficiencia energética a través de la rehabilitación de la envolvente térmica” (Eraginkortasun energetikoa, inguratzaile termikoaren zaharberritzearen bidez), Florencio Manteca González CENEReko Arkitektura Bioklimatikoko Departamentuko zuzendariak; eta “Renovación energética de un bloque de viviendas en el Barrio de San Cristóbal de los Ángeles de Madrid” (Madrileko San Cristobal de los Angeles Auzoko etxebizitza bloke baten berrikuntza energetikoa), Gloria Gómez Muñoz arkitektoak (“Renovación energética de un bloque de viviendas en el Barrio de San Cristóbal de los Ángeles de Madrid” proiektuaren egileetako bat da Gloria Gómez Muñoz). 
Bigarren zatia “Experiencias de Renovación Urbana” (Hiri Berrikuntzako Esperientziak) izan da, eta honako esperientzia hauek aurkeztu dituzte: “Nuevas propuestas de rehabilitación urbana en Zaragoza. Intervención en conjuntos urbanos de interés” (Zaragozako hiri zaharberritzerako proposamen berriak. Esku-hartzeak intereseko multzo arkitektonikoetan), Juan Rubio del Val Zaragozako Hiri Zaharberritzerako Sozietateko Egoitza Berrikuntzako proiektuetako eta Hiri Zaharberritzerako Saileko buruak; eta “Experiencias de renovación urbana en Pamplona. La rehabilitación del Grupo Urdánoz” (Hiri berrikuntzako esperientziak Iruñean. Grupo Urdánoz kaleko zaharberritzea), Alberto Calvo Azagra arkitekto teknikoak, Iruñeko Udaleko Hiri Zaharberritzerako Bulegoko (ORVE) arduradunak. 

Azkeneko zatia “Nueva estrategia integral de rehabilitación, para mejorar la eficiencia energética de las viviendas sociales europeas” (Zaharberritzeko estrategia integral berria, Europako etxebizitza sozialen eraginkortasun energetikoa hobetzeko) izan da, eta Europako NIRSEPES proiektuari buruz jardun dira bertan. Maribel Gómez Jiménez Nafarroako Ingurumen Baliabideen Zentroko arkitekto eta teknikariak NIRSEPES proiektuaren garapenean aztertutako emaitzak eta esperientziak aurkeztu ditu. José Luis Azcárate LKS Ingeniaritzako arkitekto hirigileak, berriz, “Recomendaciones para el impulso y apoyo de una estrategia de rehabilitación energética de las viviendas sociales en Navarra” (Nafarroako etxebizitza sozialetan zaharberritze energetikoko estrategia bultzatzeko eta sostengatzeko gomendioak) aurkeztu du.  

